
 
 
 
 
 
 
 
 

   
 
 

Luuszäpfe 2006 
 
 

Mi Loon dä nimmt grad d’Granggekasse, wie immer, 
trotz Couchepin und Co., es wird jedes Joor schlimmer. 

Drum singe mir jetzt us Protescht do, wie wärs 
Statt Original- nur Generika-Värs. 

 
Dr Zug het e Panne – muesch waarte und waarte, 

es goot zimmlig lang bis är ändligg ka starte. 
Im Abdail han ych denn dr Kondukteur droffe 

Und mergg – gopfridstutz – jetz isch s’Billett abgloffe… 
 

Die Fänschter, die bruuchsch zum d’Terrasse verglaase 
Und d’Sitz die nimmt d’Gartebaiz, das macht e Nase. 

Fir’s Gländer im Gang will denn s’Altershaim d’Stange 
Dert kasch dr zumindescht kai Sprysse yyfange. 

Dr Kaschte dä ka me im Garte verwände 
Nur d’Glaidail die diemer an Thommen z’Augscht sände 

Und d’Klima-Aalag die bausch’y imme Kino 
So macht me Recycling mit Basler Combino. 

 
E gfillte Adväntskaländer grieg ych gschänggt, 

so mach em e Fraid, het mi Schatz sicher dänggt. 
Ych – ooni lang z’waarte, mach uff und biss dry, 

do mergg y – verdeggel, s’isch Hundebiscuit! 
 

Wänn sie Zeedel ha, draage Sie sich do y: 
Ych schigg en per Poscht, oder bring en verby. 

Ych wott en nit wärfe, falls ebber nit fangt, 
wird ych wäge Littering rächtligg belangt. 

 
Es sinn zwai Combino voll inenand gracht, 

und d’BVB schwygt, het e Ghaimnis drum gmacht. 
Dr Grund isch ganz aifach, leen mir uns belehre: 
S’isch kai Unfall gsi, nai die wänn sich vermehre! 

 
Jetz will d’ Zanolari e bitz Spägg verliere, 

sie dät lieber zuenää, das wurd nit geniere. 
Es duet ys jo laid, wenn mir s’Urteil mien fälle: 

Es fäält ihre kilowyys – an dä Hirnzälle. 



 
„Gib’s mir!“ – „Nai, gib Du!“ – „Bisch e Löli!“ – „Du Dumme!“ 

So strytte dr Fritz und dr Hansli sich umme. 
Nur d’ Mamme die findet das gar nimme witzig, 
die zwai spiile scho wieder „Bundesrotssitzig“… 

 
Wäg der Vogelgrippe mien d’Hiehner in Stall, 

Sie deerfe nimm uuse, e ganz glaare Fall. 
Wo’n ych das heer, hol ych die Alt us em Näscht, 

und sag ere: „Du hesch sofort Huusarräscht!“ 
 

In Ziri wänn sie jetz e Autobahn baue 
Komplett unterirdisch, mit Platz zem Versaue: 

Leend d’Autobahn obe, die bruuchsch nit z’vergraabe 
Und diend derfyr Ziri in Untergrund aabe. 

 
Dr Ratzinger z’Rom sait: “Schwul sy, darf me nit!” 

Nur Männli mit Wybli, damit’s Kinder git. 
Trotzdäm het’s dr Babscht iberhaupt nit verdrait 

Wo’n ych em in Rom „Sali Bappe!“ ha gsait. 
 

10 glaini Schwoobekäfer: die wänn d’Fasnacht gsee, 
aine biegt falsch ab nach Ziri, dä isch wägg – olé! 

9 glaini Schwoobekäfer kai Blaggedde kaufe 
Drum hänn d’Waggis aine gstopft, dä rollt jetzt hai, statt laufe. 

8 glaini Schwoobekäfer: Pappnase im Gsicht 
E Waggis zieht am Gummiband, dr Räscht, jo dä isch Gschicht… 

7 glaini Schwoobekäfer schunggle in dr Baiz 
Dr Wirt het ain am Graage packt – au Fliege het sy Raiz… 

6 glaini Schwoobekäfer hänn au Cortège gmacht 
Ain blybbt in dr Druggedde – isch jetzt zwai Meter acht. 

5 glaini Schwoobekäfer suffe wie blöd Bier 
aine het das nit verdrait – jetz sinn’s halt nur no vier. 

4 glaini Schwoobekäfer sinn go Gugge loose 
ain isch vor d’Posuune ko – dert het’s en grad verbloose. 

3 glaini Schwoobekäfer sinn in d’Baize gloffe 
dr ainti isch ins Red Rose yyne, het d’ Regierig droffe. 

2 glaini Schwoobekäfer ässe Ziiblewaije 
aine het sich iberfrässe, fluecht jetz wägem blaije… 

Ai glaine Schwoobekäfer – im Helge ganz ellai 
D’Fasnacht die isch nyt fir d’Schwoobe – blyybed ihr drhai! 


